
Innspel frå Skolelederforbundet til Representantforslag 218 S (2025–2026) om ei treårig

lærarutdanning som bidrag til fleire kvalifiserte lærarar i norske klasserom

Skolelederforbundet deler uroa for mangelen på kvalifiserte lærarar i norsk skule. Mange stader i

landet er rekrutteringsutfordringane store, og elevane treng fleire dyktige lærarar med solid fagleg og

pedagogisk kompetanse.

Vi er positive til at Stortinget drøftar tiltak som kan styrkje rekrutteringa til læraryrket. Det er viktig å

finne gode og realistiske vegar inn i profesjonen, særleg for vaksne søkjarar, personar med lokal

tilknyting og dei som ønskjer å kombinere utdanning med arbeid.

Skolelederforbundet meiner likevel at ei treårig lærarutdanning ikkje er rett veg å gå. Utfordringa i

skulen er ikkje at lærarane har for høg kompetanse, men at for få søkjer utdanninga og at for mange

forlèt yrket. Å redusere omfanget på grunnutdanninga vil etter vårt syn vere eit feil svar på eit reelt

problem.

Skulen møter i dag eit meir samansett elevmangfald, høgare forventningar og større krav til tilpassa

opplæring, klasseleiing, samarbeid og profesjonsutøving enn tidlegare. Det talar for å styrkje

kvaliteten i lærarutdanninga, ikkje svekkje den.

Samstundes meiner Skolelederforbundet at dagens modellar kan utviklast vidare. For dei som skal

arbeide på barnetrinnet, kan det vere grunn til å sjå nærare på meir praksisnære og mindre

akademiserte løp innanfor ramma av høg kvalitet og tydelege kompetansekrav. Målet må vere

utdanningar som er relevante, attraktive og tilpassa behova i skulen.

Vi støttar intensjonen om desentraliserte og fleksible utdanningstilbod for vaksne. Dette kan opne

døra for fleire vaksne studentar og gjere det mogleg å utdanne lærarar i heile landet. Slike ordningar

er særleg viktige i distrikta og bør prioriterast vidare.

Skolelederforbundet meiner betre rekruttering må følgjast opp gjennom den nasjonale strategien

som allereie ligg føre, og gjennom målretta tiltak frå ansvarlege aktørar på alle nivå. Utdanningane

må vere attraktive og relevante, arbeidsvilkåra må vere gode, nyutdanna lærarar må få tett

oppfølging, leiinga må ha rammer og kapasitet til å byggje gode profesjonsfellesskap, og skolane må

vere arbeidsplassar der lærarar ønskjer å bli verande. Slik kan vi få fleire kvalifiserte lærarar i norske

klasserom.

